
Borgarráð 

 

Efni:  Svar við fyrirspurn um hverjir heyra undir kjaranefnd Reykjavíkurborgar 

Á fundi borgarráðs  22. september sl. lögðu borgarráðsfulltrúar Sjálfstæðisflokks fram meðfylgjandi 

fyrirspurn.  

Hversu margir embættismenn heyra undir kjaranefnd Reykjavíkurborgar?  

Með hvaða hætti eru teknar ákvarðanir um hverjir heyra undir ákvarðanir kjaranefndar hverju sinni? 

Hvernig hefur fjöldi þeirra sem heyra undir kjaranefndina þróast undanfarin fimm ár? 

 

Svar við fyrirspurn 

Á árinu 2016 heyra 58 störf undir kjaraákvörðun kjaranefndar en í einstökum mánuðum fá fleiri 
greidd laun samkvæmt  ákvörðun kjaranefndar ef um afleysingar er að ræða t.d. vegna veikinda. Af 
þessum 58 störfum er eitt starf tímabundið, þ.e. starf umboðsmanns borgara, og deildarstjóri 
kjaradeildar heyrir undir ákvarðanir kjaranefndar vegna hlutverks hans sem formaður 
samninganefndar Reykjavíkurborgar. Skipting starfanna er þannig að fjórtán heyra undir miðlæga 
stjórnsýslu, þ.a. tíu undir borgarritara að því starfi meðtöldu. Þrettán heyra undir sviðsstjóra 
velferðarsviðs að sviðsstjóra meðtöldum, tólf heyra undir sviðsstjóra umhverfis- og skipulagssviðs að 
sviðsstýru meðtalinni, sjö heyra undir sviðsstjóra skóla- og frístundasviðs og jafnmargir undir 
sviðsstýru menningar- og ferðamálasviðs að sviðsstjórum meðtöldum og tveir undir sviðsstjóra 
íþrótta- og tómstundasviðs að sviðsstjóra meðtöldum. 

Við upphaflega innleiðingu þessa fyrirkomulags, þ.e. að kjaranefnd ákvarði kjör embættismanna, á 
árinu 1999 var við það miðað að takmarka svo sem kostur væri þann fjölda starfa sem skyldi vera 
undanþeginn samningsumboði stéttarfélaga. Var þar litið til 1. gr. laga nr. 94/1986 um kjarasamninga 
opinberra starfsmanna sem skilgreinir þá starfsmenn sem lögin veita stéttarfélögum samningsrétt 
fyrir og svo hvaða störf heyri ekki undir samningsumboð  stéttarfélaga. Þar er vísað til þeirra sem 
annast kjarasamninga fyrir hönd ríkis og sveitarfélaga og svo ákveðinna starfa sem upp eru talin í 6.-
8. tl. 19. gr. sömu laga. Þar er m.a. horft til starfa borgarritara, borgarverkfræðings og annarra 
yfirmanna málaflokka, skrifstofustjóra borgarstjórnar, skrifstofustjóra borgarstjóra, borgarlögmanns 
og fjármálastjóra og staðgengla þeirra. Mikill þrýstingur var á sínum tíma af hálfu starfsmanna að 
heyra undir kjaranefnd og féllst borgarstjóra á að stækka hópinn nokkuð umfram þetta.  

Við stjórnkerfisbreytingarnar sem undirbúnar voru 2004-2006 fjölgaði sviðum í 10 og þar með 
störfum sviðsstjóra sem undir kjaranefnd heyrðu. Þá var tekin upp sú regla að undir sviðsstjóra 
mættu að hámarki heyra tveir skrifstofustjórar sem jafnframt heyrðu undir kjaraákvörðun 
kjaranefndar. Ennfremur var gert ráð fyrir að framkvæmdastjórar þjónustumiðstöðva heyrðu undir 
kjaranefnd. Þetta fyrirkomulag var lagt fyrir borgarráð og samþykkt um leið og stjórnkerfis-
breytingarnar. Við síðari stjórnkerfisbreytingar hefur sviðum verið fækkað aftur sem hefur fækkað 
störfum sviðsstjóra sem heyra undir kjaranefnd en um leið hefur fjölgað í hópi skrifstofustjóra og sá 

hópur stækkað sem heyrir undir kjaraákvarðanir kjaranefndar. Þannig hefur heildarfjöldi sem heyrir 
undir ákvarðanir kjaranefndar haldist nokkuð stöðugur frá breytingunum 2006.  

Viðamiklar stjórnkerfisbreytingar voru gerðar á árunum 2012-2014. Stofnað var að nýju starf 
borgarritara sem yfirmanns skrifstofa í miðlægrar stjórnsýslu, sviðum var fækkað í fimm svið og 
gerðar ýmsar tilfærslur í skipuriti. Sá fjöldi sem heyrði undir kjaranefnd á árinu 2011 fyrir þessar 
breytingar voru 58 störf eða sami fjöldi og á árinu 2016. 

 

 
Birgir Björn Sigurjónsson, 

fjármálastjóri 


